
20 Januarie, 2009
Tabok het kennis geneem van die uitspraak van die Hooggeregshof op 12 Desember in die Grondwetlike hofsaak van die Tabok Derdepoort Ouerkomitee.

Daar is kennis geneem dat die Regter slegs op die Administratiefregtelike aspekte van die saak beslis het en dat die Grondwetlike sy van die saak onaangeraak gelaat is.

Die Regter se uitspraak word gerespekteer, maar blyk by die eerste lees direk teen vorige uitsprake in die Middelburg Laerskool gedurende 2002 en die Onlangse Ermelo Hoërskool saak te wees. In laasgenoemde sake is die Grondwetlike regte van die anderstalige leerders verhewe geplaas bo die Administratiefregtelike magte van die beheerliggame en is die beheerliggame van hulle magte ontneem terwyl in hierdie saak is die Administratiefregtelike aspek gehandhaaf en die Afrikaanse ouers se Grondwetlike regte geїgnoreer.

Ook die uitspraak op die Administratiefregtelike aspekte word indringend bestudeer omdat sekere bewyse deur die ouerkomitee gegee, klaarblyklik as nie relevant beskou is nie.
Hierdie saak het egter slegs sy eerste stap voltooi en word daar indringend saam met die ouerkomitee gewerk aan die aansoek tot verlof om appél na die Hoërhof vir Appél in Bloemfontein.

Hierdie saak gaan oor Minderheidsregte wat nie net eie onderwysinstellings waarborg nie, maar ook eie gesondheidsorg, sosiaal/kulturele, sport en godsdienstige strukture tot behoud van ‘n eie ETOS.

Die afgelope tien jaar is bykans honderd hofsake gevoer en waar aanvanklik almal gewen is op die Administratiefregtelike wetsbepalings, is dit nou omgekeer deur Grondwetlike uitsprake ten gunste van anderstalige leerders se regte. Die onderwysdepartement steur hom verder geensins meer aan Adminstratiefregtelike uitsprake nie en word sodanige uitsprake omseil deur Grondwetlike aansprake. Daar het dus geen ander weg oorgebly nie as om hierdie aangeleentheid op grondwetlike regte van Afrikaanssprekende leerders, die hoof te bied nie. Die Afrikaanssprekende Kleurlinggemeenskappe lewer in hierdie opsig geen bydrae nie behalwe dat hulle baie keer die eerste is om nadat hulle toegang tot ‘n Model C skool verkry het, daarop aan te dring om in Engels onderrig te word. Die Afrikaner blyk dus aangewese op sy eie te wees in hierdie saak.
Die Afrikaner kwalifiseer by uitstek as etnies kulturele, taal en godsdienstige minderheid (ook as volk) vir hierdie regte wat wel in die Grondwet en Internasionale reg verskans is. Dit het dus nodig geword om nie net by die Appélhof te stop nie, maar om hierdie saak deur te voer na beide die Grondwetlike Hof sowel as die Internasionale howe in Geneve.

Terwyl hierdie onvermydelike geveg voortduur, bly die grootste uitdaging vir die Afrikaner as volk om hierdie regte op te eis, uit te bou en te beoefen. Ons het nie 
nodig om toestemming daarvoor te vra nie, maar moet dit uitleef. Wanneer dit aangeval en ter vernietiging staan, moet dit verdedig word waarvan die eerste lyn van verdediging, die plaaslike en dan Internasionale howe is. Hierdie opeis en uitleef blyk egter tans die deursnee Afrikaner se Achilleshiel te wees.

Gedurende die afgelope Desember vankansie het verskeie skole se beheerliggame met ons samesprekings gehou. Hierdie skole is uit die Limpopo en Noord-Wes provinsies. Byna al die Afrikaans Enkelmedium Skole in hierdie provinsies het kennis gekry dat hulle elk met verskeie Engelse skole saamgesmelt word gedurende die 2009 skooljaar. Die amptelike proses is reeds deur beide provinsies se Onderwysdepartemente begin. Van die skole het kennis geneem van die hofsaak en het dringend om hulp aangeklop. Daar word gekyk om hulle sake moontlik met die F H Odendaal saak te voeg, hangende die aansoek om Appél.
Nuwe navorsing toon dat daar reeds minder as 300 Afrikaanse skole oor is van die oorspronklike 3,700 in 1994. Met die onderwysdepartement se nuwe inisiatiewe sal daar teen 2012 haas geen Afrikaanse enkelmedium skole oor wees nie. Dit terwyl die Nasionale Onderwysdepartement die aantal skole van +- 28,000 landswyd in 1994, reeds verminder het na minder as 25,000 die einde van 2008. Hierdie verlies van bykans 3,000 skole is grootliks te wyte aan die invloei van anderstalige leerders na voorheen Afrikaanse skole. Dit is gedoen deur die proses van parallelmediumverklaring en die amalgamasies, tans in proses, van voorheen Engelse skole met Afrikaanse skole. Die gevolge is in navorsing bewys wat in die hofsaak gevoeg is en deur die Regter geїgnoreer is.

Ons is dus reeds in die laaste loopgraaf wat eie onderwys betref.

